
Број 11-99/10

Скопје,01.03.2005 година

ДО

ЗДРАВСТВЕНА РАБОТНА ОРГАНИЗАЦИЈА ГРАДСКА ОПШТА БОЛНИЦА “МОША ПИЈАДЕ”  ОО И ООЗТ – СПЕЦИЈАЛНА БОЛНИЦА ЗА ГИНЕКОЛОГИЈА И АКУШЕРСТВО  Ц.О. “ЧАИР” СКОПЈЕ

КОНЕЧЕН  ИзвеШтај на Овластениот ДрЖавен Ревизор

1. Предмет на овој Конечен Извештај е извршена ревизија на изведување на Проектот за реконструкција и доградба на објект-оддел за породилки и новородени при Специјалната болница за гинекологија и акушерство “Чаир” Скопје која изградба го опфаќа периодот од отпочнување на градбата, односно 1997 година до денот на ревизијата. 

   2. Ревизијата на изведување на проектот за реконструкција и доградба на објект-оддел за породилки и новородени при Специјалната болница за гинекологија и акушерство “Чаир” Скопје е извршена согласно член 55 од Законот за буџетите, член 2 став 1 и 2 и член 3 од Законот за  државна ревизија и Годишната програма за работа на Државниот завод за ревизија согласно член 9 од Законот за државна ревизија.

3. Не е вршена ревизија, ниту сме издале било каков извештај за финансиските извештаи на Специјалната болница за гинекологија и акушерство “Чаир” Скопје за годината која и претходи на годината која е предмет на оваа ревизија.

4. Ревизијата од точка 1 на овој Конечен Извештај, е извршена  во периодот од 08. 12. 2004 до 21. 01. 2005 година од страна на тим на Државниот завод за ревизија во состав:

· Бранислав Гулев, Помошник главен државен ревизор

· Љубинка Здравеска,  Овластен  државен ревизор

· Соња Цифорова-Симеонова, Ревизор  

· Иван Игњатов, Помлад ревизор и

· Десанка Крстеска, Помлад ревизор 

5. Извештајот од точка 1 на овој Конечен Извештај, е изготвен во согласност со прописите кои важат во Република Македонија и истите претставуваат одговорност на раководството на субјектот од точка 1 на овој извештај, застапувано од

· Д-р Ратка Куљан-Зографска, директор од 15.09.1993 година до 24.12.1998 година;

· Д-р Милка Трајанова, в.д.директор од 24.12.1998 година до 31.08.1999 кога е избрана за директор се до29.06.2000 година;

· Д-р Кирил Георгиев, в.д.директор од 29.06.2000 година 28.12.2001 година; 

· Д-р Јован Ефремовски, в.д. директор од 28.12.2001 година до 30.04.2003 година и 

· Д-р Кадри Жута, директор од 30.04.2003 година до денот на ревизијата. 

    6. Одговорност на ревизорите е да го издадат овој Конечен Извештај, прикажан на страните од 1 до 3, и да дадат мислење за економичноста, ефикасноста и ефективноста за изведување на Проектот за реконструкција и доградба на објект-оддел за породилки и новородени при Специјалната болница за гинекологија и акушерство “Чаир” Скопје.

7. Цел на ревизијата  на изведување на Проектот за  реконструкција и доградба на објект-оддел за породилки и новородени при Специјалната болница за гинекологија и акушерство е да овозможи  ревизорот да го изрази мислењето:

· дали изградбата на оддел за породилки и новородени е вршена со

                   минимизирање на трошоците за изградба;

·  дали со најниско можно ниво на трошоци се постигнати резултати и 

·  дали е постигнат највисок можен степен на реализирање на програмските задачи.

8. Ревизијата е извршена  во согласност со Стандардите за Државна Ревизија на Меѓународната организација на Врховните Ревизорски Институции (ИНТОСАИ) кои се пропишани во Република Македонија при вршењето на државната ревизија. Ревизијата вклучува испитувања на докази, проценување на користените сметководствени принципи, како и на важните проценки направени од страна на раководството на субјектот од точка 1 на овој извештај и давање оценка за конкретни финансиски трансакции. Веруваме дека спроведената ревизија ни обезбедува разумна основа за изнесеното мислење.

9. Од страна на Д-р Милка Трајанова добиени се забелешки на Претходниот извештај заведени во Државниот завод за ревизија со број 11-99/8 од 21/02/2005 година. Забелешките се однесуваат на дел од точката 4.1.1, точките 4.1.2, 4.1.3, 4.2.4, 4.2.5. и дел од 4.2.7. од образложенијата кон извештајот, при што е прифатена само забелешката на дел од точката 4.1.1, додека останатите забелешки не се прифатени од страна на ревизијата.  


Од страна на Луција Кировска Стефановска, претставена како полномошник на Д-р Кирил Георгиев (не е приложено полномошното од Георгиев) добиено е писмо заведено во Државниот завод за ревизија под број 11-99/7 од 28/02/2005 година, во кое за точките 4.1.4, 4.2.8 и 4.2.9. дадени се само образложенија за констатираната состојба.

10. Со ревизијата на успешност на изведба на проектот за реконструкција и доградба на објект-оддел за породилки и новородени при Специјалната болница за гинекологија и акушерство “Чаир” Скопје го опфаќа периодот од отпочнување на градбата, односно од 1997 година до денот на ревизијата, при што  се утврди следното:



Изведбата на предметниот проект не е економична, ефикасна и ефективна поради следното:

1. Не е направена финансиска конструкција за вредноста на објектот, ниту пак е изготвен план за начинот на неговото финансирање. Поради тоа ревизијата не е во состојба да утврди дали е економична  изградбата на објектот, односно дали со минимизирање на трошоците е вршена изградбата. Избран е проект за изградба врз основа на кој е добиена дозвола за градба, а во текот на самата изведба проектот е неколку пати менуван поради што се направени дополнителни трошоци за измена на проектите, рушење на веќе изграденото и  недовршување на објектот.

2. Изградбата на објектот не е завршена до денот на ревизијата, а истата е отпочната во 1997 година поради што не е постигната ефикасност во изградбата, односно со најниско можно ниво на трошоци да се постигне саканиот резултат. 

3. Не се реализирани програмските задачи за кои е отпочната изградбата на објектот, односно објектот е граден за да се зголеми капацитетот и квалитетот на услугите, а истиот до денот на ревизијата не е ставен во функција поради што не е постигната ефективност ниту поставената цел за која се потрошени буџетски средства. Поставената првобитна цел за зголемување на капацитетот за 64 легла во текот на изведбата со промена на проектите најпрво е намалена на капацитет од 43 легла, за да повторно се зголеми на 60 легла. 

Препораки и мерки:

1. Да се преземат активности за довршување на проектот за реконструкција и доградба на одделот за породилки и новородени, со цел да се реализира програмската задача, односно да се зголеми капацитетот и квалитетот на услугите на болницата. Имајќи во предвид дека за овој проект се потрошени 172.929 илјади денари (за 3.340 м2 или 52 илјади денари по м2), секое одложување за довршување на недовршените работи ќе предизвика дополнителни трошоци со што објектот ќе стане понеекономичен, пред се во услови кога објектот не е конзервиран и е изложен на временски влијанија.

2. Да се преземат мерки против одговорните лица кои придонеле со нивното менаџирање: објектот да започне да се изведува без претходно изготвена  финаниска конструкција, да ги менуваат проектантите - менаџери без соодветно образложение, да ги зголемуваат трошоците за исти позиции и да го доведат објектот во состојба каква што е сегашната. пред се заради ненаменско трошење на буџетските средства.

3. Да се преземат активности за расчистување на меѓусебните односи со одделни добавувачи кои врз основа на нивните тужби сметката на болницата е блокирана, како резултат на недоволна и неквалитетна контрола при изведувањето на објектот и соодветната сметководствена и друга документација.

4. Министерството за здравство и Фондот за здравствено осигурување да не преземаат активности и започнување на нови проекти доколку претходно не е направена финансиска конструкција за вредноста на објектот.

	          Скопје, 28/02/2005 година
	Овластен државен ревизор

	
	

	
	         Бранислав Гулев


1. ВОВЕД

Специјалната болница за гинекологија и акушерство ц.о. “Чаир”-Скопје ц.о. е формирана од бившиот Народен одбор за Скопска околија со Решение број 3142 од 26.03.1962 година како  Околиска болница со седиште во град Скопје. Околиската болница управува со целокупниот имот што и го обезбедува Народниот одбор на Скопска околија и тоа: една зграда на улица “Моша Пијаде” и една зграда на улица “Цветан Димов”.

Конституирањето на ООЗТ-гинекологија и акушерство во состав на Градска општа болница-Скопје е запишано во судскиот регистар со Решение Фи. бр. 2284/73 кога се запишани следните ООЗТ во состав на Градска општа болница и тоа:

· ООЗТ-Хирургија;

· ООЗТ-Детска пнеумо фтизиологија и

· ООЗТ-Гинекологија и акушерство

Со Решение Срег број 18229/93 од 17.12.1993 година е одобрена регистрација на ООЗТ-гинекологија и акушерство како Специјална болница за гинекологија и акушерство во состав на здравствената работна организација Градска општа болница-Скопје. Според оваа регистрација полн назив на болницата гласи:  Здравствена работна организација Градска општа болница “Моша Пијаде” О.О. со ООЗТ – Скопје за гинекологија и акушерство – Скопје, Специјална болница за гинекологија и акушерство ц.о. “Чаир”, Скопје.

Органи на управување и раководење на Специјалната болница за гинекологија и акушерство “Чаир”, Скопје се:

· Управен одбор,

· Директор,

· Комисиии и други работни тела и

· Стручен колегиум

Управниот одбор го донесува Статутот, носи Одлуки за статусни промени, финансискиот план, ја утврдува годишната сметка, го усвојува извештајот за работењето, распишува конкурс за Директор, избира постојани и повремени комисии, изготвува ценовник за услугите и врши други работи утврдени со Закон, Колективен договор и други општи акти на болницата.

Управниот одбор за извршување на одредени работи формира постојани и повремени комисии.

Директорот на болницата го именува и разрешува Министерот за здравство врз основа на јавен конкурс.

Мандатот на директорот трае четири години.

Во извршување на работите од својата надлежност, Директорот донесува план и програма за работа, именува и разрешува работници, одлучува за прием на работници, поднесува извештај за работењето, учествува во работата на Управниот одбор без право на глас и други работи предвидени со законот, Колективниот договор, Статутот и други акти.

Стручниот колегиум како советодавен орган расправа за прашања за кои Директорот смета дека е неопходно да се консултира.

Специјалната болница за гинекологија и акушерство “Чаир”, Скопје во периодот кој е предмет на ревизија ги има следните жиро сметки и тоа:

· 40100 – 603 – 11560 редовна сметка отворена до 31.12.2001 година кај Заводот за платен промет - филијала Скопје.

· 40100 – 763 – 29161 сметка за реконструкција и доградба отворена до 31.12.2001 година кај Заводот за платен промет – филијала Скопје.

· 3000000002353-58 отворена кај Комерцијална банка А.Д. Скопје од 01.01.2002 година и во функција до денот на ревизијата.

Овластени лица за работење со  жиро сметките се именованите директори од страна на министерот за здравство и тоа:

· Д-р Ратка Куљан-Зографска, директор од 15.09.1993 година до 24.12.1998 година;

· Д-р Милка Трајанова, в.д.директор од 24.12.1998 година до 31.08.1999 кога е избрана за директор се до 29.06.2000 година;

· Д-р Кирил Георгиев, в.д.директор од 29.06.2000 година до 28.12.2001 година; 

· Д-р Јован Ефремовски, в.д. директор од 28.12.2001 година до 30.04.2003 година и 

· Д-р Кадри Жута, директор од 30.04.2003 година до денот на ревизијата.

2. ОСНОВНИ ПОДАТОЦИ

Специјалната болница за гинекологија и акушерство “Чаир” Скопја од  Министерството за здравство – Фонд за здравствено осигурување има добиено  согласност заведена под број  03 – 42/1 од 04.02.1997 година за реконструкција и доградба на објект-оддел за породилки и новородени при Специјалната болница за гинекологија и акушерство “Чаир” Скопје. Добиената согласност е врз основа на барање од Специјалната болница за гинекологија и акушерство “Чаир” Скопје кое не е презентирано на ревизијата, ниту пак е презентирана финансиска програма за начинот на финансирање на објектот како и инвестиционата вредност на истиот.

Врз основа на добиената согласност  од страна на Владата на Република Македонија донесена е Одлука број 23–1501/1 од 30.06.1997 година за донесување на урбанистички план за Специјалната болница за гинекологија и акушерство “Чаир”- Скопје.  Министреството за урбанизам, градежништво и заштита на животната средина со Решение број 16-4753 од 25.07.1997 година и доделува градежно земјиште на користење со непосредна спогодба.

Според имотниот лист број 1203/6148 од 23.06.1997 година издаден од Републичката геодетска управа зградата која е реконструирана и доградувана е сопственост на Република Македонија, а корисник е Здравствената работна организација Градска општа болница “Моша Пијаде” со ООЗТ Скопје, ООЗТ за гинекологија и акушерство ц.о.”Чаир”Скопје.

Изведбата на Проектот за реконструкција и доградба на објект-оддел за породилки и новородени при Специјалната болница за гинекологија и акушерство “Чаир” Скопје е почната 1997 година, а за отпочнување на градбата добиено е Одобрение за градба број  34-08-2645 од 14.11.1997 година од  Министерството за урбанизам, градежништво и заштита на животната средина.

3. ЦЕЛ НА РЕВИЗИЈАТА

Ревизијата  на изведување на Проектот за реконструкција и доградба на објектот-оддел за породилки и новородени при Специјалната болница за гинекологија и акушерство “Чаир” Скопје е извршена врз основа на поднесено барање од страна на Управниот Одбор на болницата до Државниот завод за ревизија кое  е заведено под број 07-113/1 0д 11.02.2004 година.

Ревизијата на изведување на наведениот проект има за цел да изрази мислење дали финансиските активности се во согласност со прифатените сметководствени начела и стандарди на ревизијата, дали изградбата е економична,  дали е оправдано стопирањето на изградбата, бидејки не е постигната крајната цел за која е отпочната изградбата, а тоа е проширувањето на капацитетот на објектот. 

4. РЕВИЗОРСКИ НАОДИ

Со оглед на тоа што предмет на ревизијата е изведување на Проектот за доградба и реконструкција на одделот за породилки и новородени при Специјалната болница за гинекологија и акушерство”Чаир”-Скопје, ревизијата го имаше на увид изведувањето на предметниот проект со акцент дали на економичен, ефикасен и ефективен начин се изведува проектот, дали постои усогласеност со политиките на раководството, продуцирајки навремени и сигурни финансиски и управувачки информации. Со ревизијата се констатирани следните неправилности:

4.1. Неправилности утврдени кај доработка и преработка на потврден проект од овластена куќа

4.1.1. АТЕЉЕ АЈВАР-СКОПЈЕ:

а) Врз основа на исполнување на условите пропишани во Законот за изградба на инвестициони објекти добиена е дозвола за градба и изработен главен проект од Атеље Ајвар-Скопје.  

Согласно законските прописи извршена е техничка контрола на истиот од страна на овластен субјект. Според извештајот на техничката контрола на главниот проект донесен е заклучок според кој проектот е изработен према проектната програма, урбанистичкото решение, урбанистичко-архитектонските условија, правилно одбрани материјали и применети во проектот, усогласен облик на објектот во склоп со локацијата, при што е добиена  согласност од надлежните служби за ХТЗ и ППЗ. 

Во текот на самата изведба проектот отстапува од проектната програма, односно главниот проект по кој е добиена дозволата за градба и проектите по кои се работело во објектот во внатрешниот распоред претрпеле битни измени. Според првиот проект предвидени се 64 легла за породилки, а со измените бројот на леглата е намален на 43. Со промена на проектот намалени се програмските задачи за кои е отпочната изградбата на објектот, односно објектот е граден за да се зголеми капацитетот и квалитетот на услугите, а не се намалени трошоците. 

Со Атеље Ајвар-Скопје е склучен Договор број 03-127/1 од 28.03.1997 година и  под број 03-186/1 на 05.05.1997 година. Вредноста на договорената сума е 39.600 ДМ во денарска противвредност од 1.224 ијади денари, а предмет на договор е изработка на инвестиционо техничка документација-главен проект за следните фази: архитектура, конструкција, електротехнички инсталации, елаборат за градежна физика, проектански надзор и административна постапка околу добивање на сите потребни дозволи и согласности за градба. Анексот на договорот е склучен  1998 година и истиот е заведен под број 03-370/1 од 23.09.1998 година.

Со потпишување на Анексот на договорот на 23.09.1998 година цената за извршените договорени работи се менува за вкупна сума од 3% која ќе се утврди по завршување на градбата согласно извршените градежни работи. До потпишување на Анексот на договорот исплатени се средства износ од 2.788 илјади денари или 90.175,78 ДМ.  Врз основа на наведените услови, ревизијата констатира дека е исплатено повеќе за износ од 1.490 илјади денари по следните основи и тоа:

· 240 илјади денари се дадени аванси за кои нема добиено фактури;

· 1.208 илјади денари се исплатени повеќе парични средства од договореното за изградба на главен проект. Имено според цената на основниот договор изработката на главниот проект чини 30.000 ДМ или во денарска противвредност од 928 илјади денари, а до потпишување на анекс на договорот , односно до 23.09.1998 година за изработка на главен прокт исплатени се 2.136 илјади денари или 1.208 илјади денари повеќе.

· 42 илјади денари  денари се исплатени повеќе парични средства од договореното за административна постапка. Имено според цената на основниот договор за административна постапка треба да се исплатат 3.600 ДМ или во противвредност од 111 илјади денари, а до потпишување на анекс на договорот, односно до 23.09.1998 година за административна постапка се исплатени се 153 илјади денари или 42 денари повеќе.

б) За изработка на тендер документација на Атеље Ајвар-Скопје исплатен е износ од 186 илјади денари без да се склучи договор во кој ќе се регулира цената на услугата. 

На 26.04.1999 година со Одлука број 02-466/1  стручниот колегиум на болницата одлучил работата на проектанското биро Атеље Ајвар-Скопје да биде ставена во мирување. За нов проектант-менаџер се назначува Друштвото за инжињеринг и консалтинг ВАВ Интернационал-Скопје. На ревизијата не и е презентирана документација од која ќе се види причината за ставање во мирување на Атеље Ајвар-Скпоје.

4.1.2.  ВАВ ИНТЕРНАЦИОНАЛ-ДООЕЛ-СКОПЈЕ:

а) Склучен е Договор број 02-376/1 на 08.04.1999 година. Предмет на овој Договор е вршење на проверка на договорната документација, контрола на градежни книги и градежни дневници како и финансиски документи за склучени договори до 05.04.1999 година. Вредноста на извршување на овие работи изнесува 154 илјади денари. 

Обврска на извршителот е да даде писмено мислење за евентуално штетни договори и да изврши контрола на градежните книги и реалните изведени количини, со изготвување на споредбени табели. На ревизијата не и се презентирани ниту писменото мислење, ниту споредбените табели за разликите помеѓу количините во градежните книги и реално извршените количини, а по овој договор е исплатен износ од 110 илјади денари.

б) Склучен е Договор заведен под број 03-470/1 на 27.04.1999 година. Предмет на овој Договор е консултантски услуги-инвеститорско водење на работите на довршување на објектот. Работите ќе се извршуваат на принцип Проект менаџер. Месечниот надомест за извршената работа изнесува 128 илјади денари или 766 илјади денари за шест месеци. Пресметката е изготвена за два извршители каде бруто пресметката е врз основа на коефициент 1,6 на придонесите во однос на нето износ, а не 0,70 коефициент колку што е законски пропишано. Во пресметката се вклучени и месечни материјални трошоци во износ од 15 илјади денари за кои на ревизијата не и беше презентиран документ како доказ за истите. Пресметана е разлика по договор  01-231 по 7 илјади денари месечно за кој договор ревизијата нема доказ дека е извршен. 

Врз основ на изнесеното е искажана обврска за месечен надомест во поголем ознос од 61 илјади денари.

На 30.07.1999 година е потпишан Анекс договор заведен под број 02-844/1 од 23.08.1999 година. Со Анекс договорот е зголемен бројот на извршители од  два на четири и изготвена е нова пресметка каде месечниот надомест изнесува 279 илјади денари. Пресметката е изготвена за четири извршители според која бруто пресметката е врз основа на коефициент 1,6 на придонесите во однос на нето износ, а не 0,70 коефициент колку што е законски пропишано. Во пресметката се вклучени и месечни материјални трошоци во износ од 25 илјади денари за кои на ревизијата не и беше презентиран документ врз основа на што се пресметани. Пресметана е разлика по договори за проектирање  во износ од 45 илјади денари месечно за кој договор ревизијата нема доказ за утврдената разлика. Од тие причини се разликуваат  вредностите на договорот утврдени од договорените страни и утврдената од страна на ревизијата. Според договорените страни месечниот надомест треба да изнесува 279 илјади денари, а според пресметката од страна на ревизијата 125 илјади денари, или помалку за 154 илјади денари.  

Според наодот на ревизијата со овој начин на пресметка на услугите на Друштвото за инжењеринг и консалтинг “ВАВ Интернационал” дооел-Скопје му се исплатени повеќе парични средства во износ од 1.393 илјади денари, а според сметководствената евиденција, Специјалната болница за гинекологија и акушерство “Чаир” Скопје на “ВАВ Интернационал” дооел-Скопје должи 836 илјади денари за кој износ од страна на “ВАВ Интернационал” дооел-Скопје е поднесена тужба до надлежниот суд.

в) На 11.06.1999 година склучен е Договор број 02-661/1 од 21.06.1999 година. Предмет на договорот е преработка на проектната документација изработена од Атеље Ајвар и тоа: снимање на постоечка состојба и изработка на функционално архитектонско решение за целиот објект, што ќе претставува проектна задача одобрена од стручниот колегиум. Вредноста на  договорот е 155 илјади денари и истите се исплатени. Ревизијата не обезбеди ревизорски доказ со кој ќе се потврди дека е оправдана преработката на постоечката документација. Од страна на Д – р Милка Трајанова дополнително се доставени извештај за состојбата на градбата изготвен од страна на ВАВ Интернационал, како и Анализа за исполнување на договорот и анекс кон договорот за проектирање, административна постапка и проектански надзор, но наведените документи не се потпишани и заверени, така што не се земени во предвид од страна на ревизијата.    

г) На 11.06.1999 година  склучен е договор број 02-660/1 од 21.06.1999 година. Предмет на договорот е изработка на комплетен главен архитектонски проект со сите потребни детали и нерешени делови, дефинирање на материјали и обработка на зидови, подови, платформи и делови од ентериер, шеми за прозори, врати и прегради. Врз основа на ова проектот е изменет и тоа: бројот на леглата за породилки е зголемен на 60 и направен е проект на еден дел од болницата за надградба на втори кат за кој проект нема дозвола за градба. Вредноста и на овој договор е 155 илјади денари и истите средства се  исплатени. 
 4.1.3.  РУДАРСКИ ИНСТИТУТ-СКОПЈЕ:

На 10.08.1999 година  склучен е Договор заведен под број 04-836/1 од 18.08.1999 година. Предмет на договорот е вршење на стручен надзор на изведување на термотехнички инсталации на објектот во вредност од 155 илјади денари. Изготвени се две фактури во вкупен износ од 155 илјади денари и истите се евидентирани во 1999 и во 2000 година. Фактурата од 1999 година е платена, а  ревизијата не обезбеди  ревизорски доказ дека работата е извршена.
4.1. 4. АДГ МАВРОВО-СКОПЈЕ

За изработка на Инвестиционо-техничка документација-Главен проект за адаптација на изведениот простор на одделот за породилки и новородени деца/ фази; машински и електро инсталации, водовод и канализација и предмер по фази врз основа на член 2 од Договор 03-155/1 од 15.03.2001 година, добиена е фактура број 2005 од 26.04.2001 година на износ од 149 илјади денари.

За изработка на Инвестиционо-техничка документација-Главен проект за адаптација на изведениот простор на одделот за породилки и новородени деца/ фаза архитектура, а врз основа на член 2 од Договор 03-155/1 од 15.03.2001 година добиена е ф-ра број 2105 од 26.04.2001 година на износ од 149 илјади денари. 

Овие фактури не се платени, а поднесена е тужба од страна на АДГ Маврово и врз основа на истите блокирана е жиро сметката на болницата.

Ревизијата не обезбеди ревизорски доказ за потребата за изработка на нови проекти за кои се добиени фактури во вкупен износ од 298 илјади денари и за кои следи судска разврска.
4.2. Неправилности  утврдени при со изведување на договорените работи за градба на објектот

Ревизијата утврди дека не се почитувале условите од договорите во однос на договорената вредност и рокот за извршување, извршени се работи кои не се договорени, исплатувани се неосновани суми,  и тоа:

4.2.1. Договорената вредноста на поедини договори е надмината за вкупен износ од 20.434 илјади денари, а со правните субјекти кои ги изведуваат работите не е склучен анекс договор. Надминувањето на вредноста на договорениот износ е даден  како Прилог број 1 од овој Извештај. 

4.2.2. Извршени се градежно занаетчиски работи во вкупен износ од 3.200 илјади денари со поодделни изведувачи, а со истите не се склучени договори за правата и обврските на договорените страни. Преглед на извршени работи за кои не се склучени договори  е даден  како Прилог број 2 од овој  Извештај.

4.2.3. Изведувачите не се придржувале кон предвидените рокови за изведување на договорените работи при што има задоцнување од 64 до 1.064 дена. Во договорите е предвидена клаузула за пресметување на пенали во случај на ненавремено извршување на договорените работи, меѓутоа за ниту еден изведувач што задоцнил не се пресметани пенали за задоцнување. Преглед на изведувачите кои не се придржувале кон договорените рокови е даден како Прилог број 3 од овој Извештај. 

4.2.4. Склучен е Договор број 03-323/1 од 26. 08. 1998 година со изведувачот ППУП “Техно” увоз, извоз п.о. Струга на вкупна вредност од 13.662 илјади денари за изведување на термо-технички изолации. Изведбата на работите е отпочната во јуни месец 1999 година, а до декември месец 1999 година извршени се работи во вкупен износ од 9.927 илјади денари. Третата времена ситуцијата за извршени работи заклучно до декември месец е на износ од 11.740 илјади денари, односно зголемена е за износ од 1.813 илјади денари.

За  ова зголемување во износ од 1.813 илјади денари ревизијата не доби ревизорски доказ дека се извршени работи, односно во ситуацијата е наведена позиција “разлика за извршување” во износ од 1.813 илјади денари. За горенаведената обврска во износ од 11.740 илјади денари платен е износ од 8.105 илјади денари, така што неизмирената обврска изнесува од 3.635 илјади денари. 

Според наодот на ревизијата по одбивање на нереално фактурираната разлика за извршување, реалната  обврска изнесува 1.822 илјади денари, а не 3.636 илјади денари за кој износ  од страна на изведувачот ППУП “Техно” увоз, извоз п.о. Струга поднесена е тужба и по истата е наплатен износ од 642 илјади денари.

4.2.5. Со изведувачот “Едисон” ц.о. експорт-импорт-Скопје склучен е Договор број 03-325/1 од 27.08.1998 година за изведување на електротехнички инсталации во вредност од 5.212 илјади денари. Од изведувачот се доставени три ситуации на вкупен износ од 5.753 илјади денари. Заклучно со втората времена ситуација извршени се договорени работи во вредност од 2.905 илјади денари кои одговараат на позициите наведени во предмер пресметката која е составен дел на договорот. Третата времена ситуација за декември месец 1999 година на вкупен кумулативен износ од 5.753 илјади денари не одговара на позициите содржани во првата и втората времена ситуација по вид, количина и цена на извршени работи. Истата не е потпишана и потврдена од надзорен орган дека се извршени работите, а вкупната обврска по сите ситуации е измирена.

4.2.6. Со изведувачот АБ “Монтинг” д.о.о. Скопје склучен е Договор број 03-433 од 27.11.1998 година за изведување на внатрешна противпожарна хидрантска мрежа во вредност од 1.154 илјади денари. 

Платен е аванс во износ од 700 илјади денари или 61% од вредноста на договорот на 05.11.1998 година, односно пред да се склучи договорот, спротивно на одредбите од Законот за јавни набавки.

4.2.7. Со изведувачот “Корни”, доо Скопје за кои исплати ревизијата констатира дека има еден дел на неосновани исплати и тоа:

а) По договор број 02-870/1 од 31.08.1999 година извршена е набавка и монтажа на керамички плочки тип 1 чија договорена вредност е 3.095 илјади денари. Изведувачот не се придржувал кон договорениот попуст од 1,70% при што фактурирал поголем износ за 54 илјади денари, а фактурирал и недоговорени накнадни работи во износ од 360 илјади денари или вкупно фактурирал во поголем износ за 414 илјади денари. 

б) По договор број 02-871/1 од 31.08.1999 година извршена е набавка и монтажа на керамички плочки тип 2 чија договорена вредност е 3.090 илјади денари. Изведувачот не се придржувал кон договорот при што фактурирал дополнително извршени работи кои не се договорени во вкупен износ од 413 илјади денари.

в) По договор број 02-872/1 од 31.08. 1999 година извршена е набавка и монтажа на керамички плочки тип 3 чија договорена вредност е 1.554 илјади денари. Договорениот износ е надминат за износ од 1.102 илјади денари и тоа за делот во износ од 325 илјади денари извршени се дополнителни работи кои не се содржани во договорот, а за износот од  777 илјади денари фактуриран е аванс кој е содржан во времената ситуација за извршени работи и не е евидентиран како аванс, ниту за тој износ е намалена обврската.

Според горенаведено ревизијата констатира дека изведувачот “Корни” доо Скопје фактурирал износ на 1.152 илјади денари на извршени, а не договорени работи и неосновано фактурирал аванс на износ од 777 илјади денари. Од вкупно извршените работи во износ од 9.479 илјади денари платен е износ од 5.390 илјади денари, а за остатокот од неплатената обврска  во износ од 4.089 илјади денари е поднесена тужба од изведувачот.
4.2.8.  Со изведувачот “Ен  Конт” д.о.о. Скопје склучен е Договор број 03-733 од 27. 12. 2000 година за изведување на надворешен развод и поврзување на котларница со машинска сала во вредност од 1.410 илјади денари, за која изведба е добиена завршна ситуација на 29.12.2000 година. Пред склучување на договорот и добивање на завршната ситуација, односно на 25.12.2000 година по Решение број 12-14457/1 од истата дата од Министерството за здравство уплатени се парични средства  во износ од 1.410 илјади денари на жиро сметката на болницата за горенаведената намена. На изведувачот “Ен Конт” д.о.о. Скопје платен му е горенаведениот износ на ден 05. 01. 2001 година.

4.2.9. Склучен е  Договор помеѓу Министерството за здравство и ГП “Пелистер”, Битола број 07-14419/1 од 25. 12. 2000 година во вредност од 30.684 илјади денари за изведување на градежни и градежно-занаетчиски работи на објектот одделот за породилки и новородени при Специјалната болница за гинекологија и акушерство “Чаир”-Скопје. Паричните средства од страна на Министерството за здравство во износ од 30.155 илјади денари се уплатени на изведувачот ГП “Пелистер”, Битола на ден 27. 12. 2000 година, а според времените ситуации градежните работи се отпочнати во месец февруари 2001 година, односно платен е 100% аванс спротивно на законските прописи.

Во времените ситуации е содржана позицијата “Реконструкција по проект на УНИЦЕФ” во вредност од 7.466 илјади денари. Ревизијата не обезбеди ревизорски доказ со кој ќе се потврди дека работите по оваа позиција во износ од 7.466 илјади денари се извршени, а од страна на Миистерството за здравство платен е аванс за целокупните доставени времени ситуации.

4.2.10. Евидентирана е обврска по фактура- прва времена ситуација број 05/94 од 27.06.2001 година од изведувачот “Треска-Инжењеринг”дооел-Скопје на износ од 153 илјади денари, во која како опис на извршени работи е неведена  “позиција с”. Истата е платена , а се однесува за Центарот за континуирана медицинска едукација Специјална болница за гинекологија и акушерство Чаир Скопје.  

4.3. Неправилности во спроведувањето на јавните набавки 

4.3.1. Со ревизијата на извршените набавки во 1997 година констатирано е:

· Во 1997 година пред отпочнување на набавките не е донесено решение за јавна набавка што е спротивно на  Уредбата за јавни набавки.

· Во доставената документација нема примерок од јавни повици односно барања (за избор на идеен и главен проект, за надзор и ревизија на инвестиционо-техничка документација, за изведување на земјени и бетонски работи, за демонтажа на две монтажни бараки и исфрлање на градежен смет) на кои комисиите се повикуваат во записниците. 

· Не може да се потврди дали истите се објавени во средствата за јавно информирање, а оние кои се објавени не ги содржат сите податоците предвидени со Уредбата за јавни набавки (нема број на повик, рок на испорака или изведба, рок на важност на понудата, технички карактеристики на услугите, постапка со јавно отворање на понуди). 

· Од доставената документација ревизијата не обезбеди ревизорски доказ која постапка е применета согласно Уредбата за јавни набавки.

· За  набавките нема предвиден износ на средства потребен за реализација на истата. 

· Дел од изготвените записници не се потпишани од присутните членови на комисијата, што  е спротивно на одредбите на Уредбата за јавни набавки. 

· По анализа на понудите констатирана во записниците не се изготвува извештај со предлог за избор на најповолен понудувач, туку директно се пристапува кон донесување на одлука. 

· Заради некомплетна документација во однос на дел од понудите, ревизијата не може да утврди дали се избрани најповолни понудувачи.

· Изборот на изведувач на земјени и бетонски работи е извршен по наложување од страна на Фондот за здравство да се избере изведувач кој има обврски спрема Фондот при што е избран ГП “Бетон” АД-Скопје и покрај постоење на поповолни понудувачи што е констатирано и во записникот на Комисијата. 

4.3.2. За градежни и градежно-занатски работи склучен е договор бр.03-175/1 од 15.05.1998 г. при што на изведувачот “Модул Пласт”доо-Скопје е исплатен аванс во износ од 5.528 илјади денари, спротивно на Уредбата за јавни набавки според која  авансот не може да биде  поголем од 50% од вредноста на договорот.  

Имајќи го предвид наведеното, ревизијата констатира дека Уредбата за јавни набавки не се применува.

4.3.3. По донесувањето на Законот за јавни набавки (“Службенвесник на РМ” бр.26/98) констатирана е следната состојба:

· Објавен е јавен повик на ден 07.10.1998 година за избор на изведувач на внатрешна противпожарна хидрантска инсталација. Истиот не ги содржи елементите предвидени во одредбите на Законот за јавни набавки.

· Со изведувачот АБ “Монтинг”доо Скопје склучен е договор бр. 03-433/1 од 23.11.1998 година за изведување на внатрешна противпожарна хидрантска инсталација во вредност од 1.155 илјади денари. Исплатен е аванс во износ од 700 илјади денари, или 61% спротивно на Законот за јавни набавки, според кој авансот не може да биде поголем од 30% од вредноста на договорот.
· Согласно Уредбата за јавни набавки и Законот за јавни набавки, Специјална болница за гинекологија и акушерство “Чаир” Скопје,  нема донесено План за јавни набавки со кој ќе биде определена динамиката за реализација на набавките како и предвидените средства за истите.

        РЕПУБЛИКА МАКЕДОНИЈА

ДРЖАВЕН ЗАВОД  ЗА РЕВИЗИЈА

Бр. 11-99/21

Скопје, 18.04.2005 година

Врз основа на член 23 став 5, 6 и 7 од Законот за државна ревизија (“Сл.весник на РМ” бр. 65/97; 70/01 и 19/04) и добиен Приговор од Д-р Милка Трајанова по Конечен извештај за извршена ревизија на изведување на Проектот за реконструкција и доградба на објектот – оддел за породилки и новородени при ЗРО Градска општа болница “Моша Пијаде” ЦО ОО и ООЗТ – Специјална болница за гинекологија и акушерство “Чаир” -  Скопје број 11-99/17 од 01.04.2005 година, Главниот државен ревизор на Државниот завод за ревизија го донесува следното 

Р Е Ш Е Н И Е
по поднесен приговор на Конечен извештај

1. Приговорот на точка 4.1.2. од Образложенијата од Конечниот  извештај за извршена ревизија на изведување на Проектот за реконструкција и доградба на објектот – оддел за породилки и новородени при ЗРО Градска општа болница “Моша Пијаде” ЦО ОО и ООЗТ – Специјална болница за гинекологија и акушерство “Чаир” -  Скопје не се прифаќа. 

2. Решението по доставениот Приговор на Конечниот извештај претставува прилог на конечниот извештај и интегрално се интерпретира во годишниот извештај.

3.  Ова решение влегува во сила со денот на донесувањето.

О б р а з л о ж е н и е

Против Конечниот извештај на овластениот државен ревизор за извршена ревизија на изведување на Проектот за реконструкција и доградба на објектот – оддел за породилки и новородени при ЗРО Градска општа болница “Моша Пијаде” ЦО ОО и ООЗТ – Специјална болница за гинекологија и акушерство “Чаир” -  Скопје.

Доставените документи кон забелешките на претходниот извештај : 

· Анализа на исполнување на Договор и Анекс кон Договорот за проектирање, административна постапка и проектански надзор од “Ателје Ајвар”, која не е потпишан од овластено и одговорно лице и не е заверена со печат;

· Извештај за состојба на градба на Акушерско и педијатриско одделение, изготвен од проект менаџер на “ВАВ Интернационал”, кој не е потпишан од овластеното лице;

· Приложеното писмо во ракопис, со датум од 23.04.1999 година, потпишан своерачно, но од истото не може да се утврди кој е потписник на документот и до кого е упатен. Истиот не е заверен со печат. 

не се изготвени и заверени согласно законските прописи и озваничени во архивата на субјектот.

Дополнително, Главниот државен ревизор овласти променета екипа со нов раководител со задача да изврши проверка во наводите изнесени во Приговорот поднесен од Д-р Милка Трајанова. По извршената проверка на службената документација и направениот увид во Деловодникот на Специјалната болница за гинекологија и акушерство “Чаир” -  Скопје, за 1999 година и до 29.06.2000 година, ревизорската екипа утврди дека наводите во приговорот не се основани. Со ревизијата е констатирано дека првите два документа наведени во решението не се заведени во Деловодникот, додека третиот документ не е најден ниту во деловнодникот, ниту во архивскиот материјал.

                                                                                   Главен државен ревизор,

                                                                                       Методија  Тошевски

